
Behin-behinekotasuna kaltegarri 

Patxi Juaristi - Soziologoa 

Mundu guztiak dio langabezia dela txirotasunaren eta bazterketa sozialaren sorburu garrantzitsuenetarikoa. Ideologia desberdinetako eragile sozioekonomikoak bat datoz: gizarte batean kohesio soziala ziurtatzeko langabezia kontrolatu behar da. Izan ere, langabezian bizi direnek ezin dute hiritar oso gisa bizitza ekonomikoan, politikoan eta sozialean parte hartu. Zenbat eta langabe gehiago egon, are eta handiagoa da gizarteko gatazka eta defizit demokratikoa. Etxe hutsa aharra hutsa. 

Ideia neoliberalen babesleentzat, langabezia dago lan-merkatua zurrunegia delako. Beraz, enplegua sortzeko biderik onena da lan-merkatua malgutzea. Beste berba batzuekin esanda, soldaten igoerak kontrolatu egin behar dira, eta langileen kaleratzea merkatu eta erraztu. Honekin batera, giza jarduera guztiak merkatuak zuzentzen baditu, eta zerbitzu eta enpresa guztiak pribatizatzen badira, kudeaketa hobeagoak lortzen dira, lanpostuak ugaritzen dira, eta, ondorioz, gizaki zein gizarteen aberastasuna eta ongizatea ziurtatzen dira. 

Ikuspuntu honen aurka agertzen dira lan-merkatua gehiegi malgutzearen aurka daudenak; hain zuzen ere, era honetako politika ekonomikoek bazterketa soziala areagotzen dutelako. Alegia, langileen behin-behinekotasuna bultzatuz eta kaleratzea gehiegi erraztuz eta merkatuz, kohesio soziala kaltetua gelditzen da. Are, pribatizazioen bidea hartzen bada, egoera monopolistikoak sortzen dira, eta horrek lanpostuen galera dakar epe ertain eta luzean. Multinazionalek botere gehiegi lortzen dute, eta inolako begirunerik gabe kaleratzen dituzte langileak egoera ekonomikoa pixka bat okertzen denean. Gauzak horrela, kohesio soziala ziurtatzeko lan-merkatua malgutzea baino hobeagoa da lana banatzea, hau da, 35 orduko astea ezartzea. 

2006. urtean 2005. urtean baino langabezi tasa txikiagoa izan dugu Hego Euskal Herrian. INEMek emandako datuen arabera, 2005ean baino 8.419 langabe gutxiago egon dira 2006an, %7,9 gutxiago. 2006an INEMen izena eman zutenak 97.263 izan ziren Araba, Bizkaia, Gipuzkoa eta Nafarroan, eta langabezi tasa %6,6koa izan zen. 

Langabezia gutxitu bada ere, azpimarragarria da 2006an lanean hasi ziren langileen gehiengoari, %90i hain justu, aldi baterako kontratua egin zaiela. Alegia, politika neoliberalen bidea hartuz, lan-merkatu malgu baten alde egin dute Hego Euskal Herriko enpresaburuek eta erakundeek. 

2006ko uztailean indarrean jarri zen bosgarren lan erreforma. Sasoi hartan, Espainiako Lan Ministerioak esan zuen erreformari esker aldi baterako kontratua duten bost langiletik batek mugagabe bihurtzeko aukera izango zuela, eta badirudi, Hego Euskal Herrian behintzat, agindutakoa ez dela bete. 

2005ean sinatu ziren kontratuen %7,3 mugagabeak ziren, eta 2006an era honetako kontratuak %10 izan dira. Hau da, Hego Euskal Herrian sinatu ziren kontratu mugagabeen ehunekoa %2,7 hazi da urtebetean, baina oraindik ez da bete lan erreformak agintzen zuena: kontratu mugagabeak %20 izatea. Horrekin batera, iruditzen zait prekarietatea handiegia dela erreforma baliagarria izan dela esateko. Gainera, nire ustez, lan erreformak ez du kalitateko lanposturik sortzen. Izan ere, orain merkeagoa da langilea kaleratzea (itxura guztien arabera, bidegabeko kaleratzeagatik urteko 33 eguneko kalte-ordaina duen kontratu mota zabaldu egingo da, eta 45 eguneko kalte-ordaina duen kontratu finko zaharra desagertu). Azkenik, enpresaburuek Gizarte Segurantzari ordaintzen dizkioten kuotak ere jaitsi egiten dira, eta horrek eragina izango du, era batera edo bestera, langileen ongizatean. 

Lana behar bezala berrantolatzea eta banatzea izango da etorkizunari begira mendebaldeko gizarte aberatsek izango duten buru-hausterik garrantzitsuenetarikoa. Eta, nire ustez, argi izan behar dugu lan merkatu malguegiak eta prekarietate handiegiak pobrezia arazoak ugarituko dituztela, gure gizarteetan kohesio soziala ahuldu egingo dutela, gizarte gatazkak handitu egingo direla eta gure bizi-kalitatea kaltetua geldituko dela. Paperak hau eta bestia; platera bedi betia; hortxe dago egia. 

1989. urtetik aurrera, liberalismoa da nagusi munduan. Keynes-en ekonomia mistoaren bidea jarraitu zuten estatuek zein komunismoaren bidea hartu zutenek liberalismoaren bidetik doaz gaur egun. Hala ere, neoliberalismoak ezin dio, nire ustez, bazterketaren eta kohesio sozialaren auziei behar bezalako erantzunik eman, hain zuzen ere, era honetako teoriek behin-behinekotasuna eta kaleratze merkeak bultzatzen dituztelako. 

Galdera berrientzako erantzun berriak bilatzea da testuinguru eta gertaera berriei egokitzeko bide bakarra. Zentzu honetan, gizarte bezala irauteko, iruditzen zait lanaren kudeaketa egokiagoa bultzatuko duten politikak behar ditugula. Paradigma, egitura eta arau sozio-ekonomiko berriak behar ditugu lan munduan, edo gureak egin du. Begia bete lan badugu. 

